
Tres poetas
Son tres poetas que están hoxe e estarán mañá. A boa poesía resiste sempre o paso inexorábel do tempo

      

A POESÍA galega no seu conxunto é un contínuum que representa, quizabes, o máis
valioso da cultura galega no tempo, na historia, cando menos no plano literario e, se se
quixer, tamén no simbólico. Existe unha importante poesía galega medieval (un
"tesouro", segundo Octavio Paz) e unha poesía moderna ou contemporánea que ten
raíces ben cumpridas no século XIX e que se proxecta no século XX, aínda co atranco
da "longa noite de pedra", até os nosos brillantes días. Dito doutra maneira, a poesía
galega, configuradora toda ela dun planeta milenario independente —e, por suposto,
vivo e activo—, é do mellor que o noso vello país lle pode ofrecer ao mundo. Xulguen
vostedes.

E falándomos de poesía, algo que forma parte fundamental para este cronista da súa
vida, debemos celebrar na actualidade os 25 anos de existencia do premio de poesía
Concello de Carral, feito que se escenificou días atrás na vila coruñesa coa entrega do
XXV premio de dito galardón ao poeta Carlos Penela e coa celebración da edición da
obra poética Os puntos do impacto, de Álex Mene, premiada na convocatoria anterior.
Vai alá un cuarto de século de poesía. Nada menos.

Na festa poética de Carral —actuou en recital Yolanda Castaño e o excelente músico
Isaac Garabatos— tiven eu ocasión feliz de falar de poesía, que é como falar da vida,
con tres magníficos poetas que admiro como lector e como personalidades creativas,
digámolo así, que eles mesmos son. No caso de Baldo Ramos, o primeiro deles, tamén
galardoado no seu día co premio carralés, estamos diante dun poeta que é tamén
artista plástico de recoñecida traxectoria, un autor que xa resulta fundamental no
panorama da poesía e da creación artística contemporánea. Carlos Penela, flamante
gañador da edición deste ano do premio, é un poeta de "culto", dominador dos abismos
significantes da linguaxe e sabio compositor —a "rítmica das ideas", de Antonio
Gamoneda— do poema.

